
ANNOTATSIYA 
Mazkur maqolada Yangi Oʻzbekiston tashqi siyosatining Markaziy Osiyo mintaqasidagi 

mintaqaviy integratsiya va hamkorlikni mustahkamlashdagi oʻrni tahlil qilinadi. 2016-yildan buyon 
amalga oshirilayotgan ochiq va pragmatik tashqi siyosat natijasida mintaqaviy diplomatik aloqalar 
faollashdi, iqtisodiy va infratuzilmaviy hamkorlik kengaydi, hamda chegara va transchegaraviy 
resurslarga oid nizolar bosqichma-bosqich hal etila boshlandi. Maqolada aynan Oʻzbekiston 
tashabbuslari bilan shakllangan yangi muloqot formatlari, xususan, “Markaziy Osiyo maslahat 
uchrashuvlari” orqali integratsiyaning institutsional asoslari mustahkamlanayotgani yoritiladi.   

Kalit soʻzlar: Yangi Oʻzbekiston, tashqi siyosat, Markaziy Osiyo, mintaqaviy integratsiya, 
hamkorlik, diplomatiya.   

REGIONAL INTEGRATION AND COOPERATION IN THE FOREIGN POLICY OF 
NEW UZBEKISTAN 

ABSTRACT 
This article analyzes the role of New Uzbekistan’s foreign policy in strengthening regional 

integration and cooperation in Central Asia. Since 2016, the implementation of an open and 
pragmatic foreign policy has intensified regional diplomatic relations, expanded economic and 
infrastructural cooperation, and gradually resolved border and transboundary resource-related 
disputes. The paper particularly highlights Uzbekistan’s initiatives in launching new dialogue 
formats - most notably the “Central Asian Consultative Meetings” - which have laid the institutional 
foundations for integration. 

РЕГИОНАЛЬНАЯ ИНТЕГРАЦИЯ И СОТРУДНИЧЕСТВО ВО ВНЕШНЕЙ 
ПОЛИТИКЕ НОВОГО УЗБЕКИСТАНА 

АННОТАЦИЯ  
В данной статье рассматривается роль внешней политики Нового Узбекистана в 

укреплении процессов региональной интеграции и сотрудничества в Центральной Азии. С 
2016 года реализация открытой и прагматичной внешней политики способствовала 
активизации дипломатических связей, расширению экономического и инфраструктурного 
взаимодействия, а также поэтапному разрешению пограничных и трансграничных споров. 
Особое внимание уделяется инициативам Узбекистана по созданию новых форматов 
диалога, в частности, «Консультативных встреч Центральной Азии», как основы 
институционализации интеграции. 

Ключевые слова: Новый Узбекистан, внешняя политика, Центральная Азия, 
региональная интеграция, сотрудничество, дипломатия. 

 
KIRISH VA DOLZARBLIGI 
Soʻnggi yillarda Yangi Oʻzbekiston tashqi siyosatida mintaqaviy integratsiya va hamkorlikni 

rivojlantirish ustuvor yoʻnalishlardan biriga aylandi. Markaziy Osiyo mamlakatlari bilan yaxshi 
qoʻshnichilik, oʻzaro ishonch va sheriklik asosidagi aloqalarni tiklash hamda mustahkamlash orqali 
mintaqada barqarorlik, xavfsizlik va taraqqiyotga xizmat qiluvchi yangi muloqot maydonlari 
shakllandi. Ayniqsa, 2016-yildan buyon olib borilayotgan tashqi siyosiy yondashuv tufayli 
Markaziy Osiyodagi savdo-iqtisodiy aloqalar hajmi sezilarli darajada ortdi, chegaraviy masalalar 
hal etila boshlandi, va diplomatik faollik yangi bosqichga koʻtarildi. Xorijiy mutaxassislar, olimlar 
soʻnggi yillarda Markaziy Osiyoning ahamiyati tobora ortib borayotgani, Markaziy Osiyoda 
integratsiya jarayonlari avj olishida Oʻzbekiston oʻrni beqiyos ekanini ta’kidlashadi.  

Soʻnggi tadqiqotlar shuni koʻrsatadiki, Oʻzbekiston “Markaziy Osiyo maslahat uchrashuvlari” 
kabi yuqori darajadagi tashabbuslar orqali mintaqaviy muloqotni institutsionallashtirishda muhim 
rol oʻynaydi. Qolaversa, “Maslahat uchrashuvlari” formati doirasida, 2024-yilda Ostonada qabul 
qilingan “Markaziy Osiyo-2040” konsepsiyasi mintaqa davlatlarining integratsiyani 
chuqurlashtirishga boʻlgan qat’iyatini tasdiqlaydi. Shu bilan birga, Oʻzbekistonning Qirgʻiziston va 
Tojikiston bilan boʻlgan uzoq yillik chegaraviy nizolarni hal etilishi, mamlakatlar oʻrtasidagi aholi 
oʻtkazish va tovarlar tranziti punktlarini qayta ochishi, Oʻzbekiston va Qirgʻiziston oʻrtasida milliy 
ID kartalarni tan olinilishi kabi yutuqlar mintaqaviy ishonch va barqarorlik sezilarli darajada 
oshganidan dalolat beradi[1]. Natijada, ushbu davlatlar chegaralarini kesib oʻtuvchi aholi soni 
sezirlarli darajada oshib mintaqaviy qardosh millatlarni yanada yaqinlashtirdi.  

METODLAR VA OʻRGANILISH DARAJASI 
Markaziy Osiyodagi mintaqaviy integratsiya jarayonlari, ayniqsa Oʻzbekiston tashqi 

siyosatining bu boradagi o‘rni masalasi so‘nggi yillarda ilmiy tadqiqotchilar uchun muhim 
mavzulardan biri sifatida e’tibor qaratilgan. Xususan, Ulug‘bek Azizov o‘z tadqiqotlarida 
mintaqaviy jarayonlarning “ichki tashabbus” tamoyillarini tahlil qilgan bo‘lsa, Harinder Kohli, 
Johannes Linn, Rajat Nag Markaziy Osiyoda hamkorlikning tashqi va ichki omillarini qiyosiy 
baholagan. Shuningdek, M. Laruelle, E. Marat, F. Starr, A. Kazhenova kabi olim va tadqiqotchilar 
Oʻzbekiston tashqi siyosatining transformatsion masalalari yuzasidan maqolalar e’lon qilgan. Ushbu 

ilmiy izlanishlar Yangi Oʻzbekiston tashqi siyosatining mintaqaviy integratsiyaga ta’sirini tahlil 
qilishda muhim oʻrin tutadi. 

Tadqiqotda Oʻzbekistonning Markaziy Osiyo mintaqasidagi integratsion jarayonlardagi rolini 
chuqur tahlil qilish uchun ilmiy jihatdan asoslangan aralash uslub qoʻllanildi. Avvalo, hujjatlar 
tahlili uslubi orqali Oʻzbekistonning mintaqaviy integratsiya sohasidagi siyosatini shakllantiruvchi 
rasmiy hujjatlar, shu jumladan “Yangi Oʻzbekiston taraqqiyot strategiyasi”, “Markaziy Osiyo-
2040” konsepsiyasi va Markaziy Osiyo maslahat uchrashuvlarining qoʻshma bayonotlari diqqat 
bilan oʻrganildi. Davlat hokimiyati organlarining me’yoriy-huquqiy hujjatlari, mutahassislarning 
mintaqaviy integratsiya boʻyicha hisobotlari tizimli tarzda tahlil qilinadi.   

Statistik maʼlumotlar tahliliga asoslanib, 2016-2025-yillarda Oʻzbekiston va mintaqa 
davlatlari oʻrtasidagi savdo va investitsiya oqimlarining dinamikasi, shuningdek aholi migratsiyasi 
asosiy koʻrsatkichlari tadqiq etiladi. Xususan, Oʻzbekistonning mintaqa mamlakatlari bilan ijtimoiy 
iqtisodiy aloqalarini rivojlantirish sa’y-harakatlari tahlil qilinadi.  Qiyosiy tahlil usuli yordamida 
Oʻzbekistonning 2016-yilgacha va keyingi davrdagi mintaqaviy siyosatidagi oʻzgarishlar, 
shuningdek Markaziy Osiyo davlatlarining integratsiya yoʻlidagi jarayonlardagi yondashuvlari 
oʻrganildi.  Tadqiqotda ekspertlar baholari asos qilib olinadi. Mintaqaning yetakchi olim va 
mutaxassislari, siyosatshunoslari va iqtisodchilarining ilmiy ishlari, ular bilan oʻtkazilgan muloqot 
va suhbatlar natijalari tahlilga kiritiladi.   

NATIJALAR VA MUHOKAMA 
Oʻzbekistonning soʻnggi yillarda olib borgan izchil siyosati Markaziy Osiyo mintaqasida 

integratsiya yoʻlidagi jarayonlarni keskin sur’atlar bilan rivojlantirishga hissa qoʻshmoqda. 
Tadqiqot natijalari shuni koʻrsatadiki, mamlakat nafaqat mintaqaviy hamkorlikning yangi 
konturlarini shakllantirishda, balki amalga oshirilayotgan loyihalar orqali butun Markaziy 
Osiyoning geoiqtisodiy ahamiyatini oshirishda hal qiluvchi rol oʻynamoqda. 

Diplomatik sohada Oʻzbekiston 2018-yilda boshlangan Markaziy Osiyo maslahat 
uchrashuvlari tashabbusi bilan mintaqaviy muloqotga yangi sifat baxsh etdi. Bu forum bir qator 
mintaqaviy ahamiyatga ega boʻlgan hujjatlar qatorida 2024-yilga kelib “Markaziy Osiyo–2040” 
strategik konsepsiyasini qabul qilishga muvaffaq boʻlindi[2]. Chegara masalalarini hal etish 
boʻyicha olib borilgan islohotlar ayniqsa diqqatga sazovordir. Hususan, mamlakatimizning sharqiy 
qoʻshnilari bilan boʻlgan chegara muammolarini hal qilinishi; Tojikiston va Qirgʻiziston oʻrtasidagi 
chegara muammolari Oʻzbekiston vositachiligi bilan yechimini topishi, eng muhimi, mintaqaviy 
muammolarni tashqi vositachilarsiz hal etilishi katta yutuqlardan biri deyish mumkin. 

Mamlakatimizning Qirgʻiziston va Tojikiston bilan 2017–2018 yillarda oʻtkazgan 
muzokaralari natijasida bir qator chegaraviy toʻsiqlar olib tashlangan. Hususan, mamlakatimizning 
Tojikiston bilan chegarasida 17 ta chegara oʻtish punktlari qayta ochildi, bu esa kunlik chegaradan 
oʻtishlar sonini 20 000 tagacha oshirishga imkon berdi. Qirgʻiziston bilan chegara oʻtish 
punktlaridan boʻlsa kuniga 30 000 ga yaqin aholi kesib oʻta boshladi[4]. Statistik maʼlumotlarga 
koʻra, 2017–2018 yillar oraligʻida Oʻzbekistonga qoʻshni davlatlardan tashrif buyuruvchilar soni 
sezilarli koʻpaygan: Qozogʻistondan 2,3 million, Qirgʻiziston va Tojikistondan har biri 1,4 million 
va Turkmanistondan 600 ming tashrif buyurgan[5]. 

Diplomatik hamkorlikka keladigan boʻlsak, ekspertlarning tadqiqot natijalariga koʻra, davlat 
rahbarlari, hukumatlar va tashqi ishlar vazirliklari oʻrtasidagi aloqalar chastotasining sezilarli 
darajada oshganligini koʻrishimiz mumkin. Ma’lumotlar toʻplamiga koʻra, 2015-yilda 60 ta bunday 
oʻzaro aloqa boʻlib oʻtgan boʻlsa, 2019-yilda bu koʻrsatkich 87 taga, 2022-yilda esa 147 taga 
yetgan. Bu oʻsish tendensiyasi 2023-yilda ham davom etib, rasmiy uchrashuvlar soni 158 taga 
yetgan[6]. 

Iqtisodiy integratsiya sohasida Oʻzbekistonning erishgan yutuqlari ayniqsa yorqin namoyon 
boʻldi. 2016-yilda 2,5 milliard dollarni tashkil etgan mintaqaviy savdo hajmi 2023-yilga kelib, 11 
milliard dollarga yetdi, bu 4,4 baravarga oʻsishni anglatadi[7]. Mintaqaga jalb qilingan 
investitsiyalar hajmi deyarli ikki baravarga oshdi - 2016-yilda 27 milliard AQSh dollaridan 2023-
yilda 50 milliard dollarga yetdi. Shu bilan birga, Markaziy Osiyo davlatlari oʻrtasidagi oʻzaro 
toʻgʻridan-toʻgʻri investitsiyalar hajmi ham yiliga oʻrtacha 9 foizga oʻsmoqda. 

Shuningdek, qoʻshma korxonalar soni ham keskin ortdi. Masalan, 2016-yildan buyon 
Oʻzbekistonda Markaziy Osiyo davlatlari kapitali ishtirokidagi korxonalar soni deyarli 6 baravarga 
koʻpayib, 1830 taga yetgan boʻlsa, Markaziy Osiyo davlatlarida Oʻzbekiston kapitali ishtirokidagi 
qoʻshma korxonalar soni 8,5 baravarga oshib, 4700 tadan ortiqni tashkil etmoqda[8]. 

Umumiy statistikaga qaraydigan boʻlsak, tahlillarga koʻra, 2021-yilda Markaziy Osiyo 
mamlakatlarining Hamkorlik Indeksi 38,4 foizni tashkil etgan boʻlib, bu 2017-yildagi koʻrsatkichga 
nisbatan 9,9 foizga oʻsganini anglatadi[9]. 

Ushbu natijalarning barchasi Oʻzbekistonning Markaziy Osiyo integratsiyasidagi 
tashabbuskor rolini koʻrsatadi. Bunday ochiqlik siyosati istiqbolda ham davom etishi 
belgilanmoqda. Jumladan, “Oʻzbekiston - 2030” strategiyasida Markaziy Osiyoda xalqaro huquq va 
mintaqadagi barcha davlatlar milliy manfaatlarini inobatga olgan holda keng qamrovli strategik 
sheriklik va ittifoqchilik munosabatlarini chuqurlashtirish masalasi ilgari surilgan. Mamlakatning 
izchil va strategik jihatdan muvofiqlashtirilgan siyosati nafaqat mintaqaviy hamkorlikni yangi 
bosqichga olib chiqishga, balki Markaziy Osiyoning global iqtisodiy tizimdagi oʻrnini 
mustahkamlashga ham hissa qoʻshmoqda. 

XULOSALAR 
Tadqiqot natijalari shuni koʻrsatadiki, Oʻzbekiston 2016-yildan boshlab olib borgan 

mintaqaviy “yaxshi qoʻshnichilik” siyosati tufayli Markaziy Osiyoda integratsiya jarayoni 
jadallashishiga olib kelgan asosiy harakatlantiruvchi kuchlardan biriga aylangan. Prezident Shavkat 
Mirziyoyev rahbarligida amalga oshirilayotgan ichki va tashqi siyosatdagi islohotlar mintaqaviy 
hamkorlikni tubdan qayta shakllantirib, unga yangi sifat va mazmun baxsh etdi. 

Oʻzbekistonning ochiq va pragmatik siyosati nafaqat mintaqaviy hamkorlikni 
mustahkamlashga, balki butun Markaziy Osiyoning xalqaro maydondagi mavqeini 
mustahkamlashga xizmat qilmoqda. Ushbu natijalar umumiy holda Oʻzbekistonning Markaziy 
Osiyo integratsiyasidagi rolini tasdiqlab, mintaqaning kelajagi uchun yangi imkoniyatlar va 
istiqbollarni ochib berayotganini koʻrsatadi. Zero, keyingi yillarda mintaqa diplomatiyasining 
muhim yutuqlaridan biri ham turli formatlar kesimida diplomatik aloqalarni mustahkamlash va 
unda ustuvorlik mintaqani yaxlit holda namoyon etish hisoblanadi.  

